
INFORMASJONSSTRATEGI FOR VESTLANDSRÅDET – problemstilinger. 

Føremålet  med Vestlandsrådet er formulert slik i § 1 i vedtektene:

«Føremål

Fylkeskommunane på Vestlandet skal gjennom forpliktande samarbeid innan nærare definerte område som t.d. kompetanse, energi, samferdsel, næringsliv, kultur og folkehelse:

· styrke utviklinga til beste for dei som bur i regionen

· løyse felles utfordringar for Vestlandet

· aktivt påverke statlege rammeføresetnader

· kunne overta fleire og meir omfattande oppgåver som betre vil finna si løysing gjennom lokal kunnskap.

Eit slikt utviklingsorientert, faglig og politisk samarbeid skal styrkje Vestlandsregionen både nasjonalt og internasjonalt.»

Ein informasjons (- og kommunikasjons)strategi for Vestlandsrådet  må ta utgangspunkt i og utformast ut frå føremålet med rådet, måla for rådet sitt arbeid og dei rammevilkåra rådet har. 

Informasjonsstrategien skal trekkja  opp retningsliner for og vera ei støtte i arbeidet med 

· å gjera rådet synleg og kjent, og skapa forståing for rådet sitt arbeid

· å skapa dialog og medverknad med samarbeidspartar

· å få gjennomslag for rådet sine vedtak og synspunkt

Val av informasjonsstrategi handlar om kven som skal informera om kva, når (på kva tidspunkt) det skal informerast, kven som skal informerast (målgrupper) og effekten ein ynskjer at informasjonen skal ha. Når den analysen er gjort og fastlagd, er det grunnlag for å velja kanal.

Møta i Vestlandsrådet er opne, sakdokumenta offentlege og vil m.a. vera tilgjengelege på internett. Sjå § 8 i vedtektene.

Informasjon er ikkje eit mål i seg sjølv, men eitt av fleire verkemiddel for å nå måla Vestlandsrådet set seg. Rådet bør aktivt informera om saker det vert arbeidd med og vedtak som vert gjort.

Vestlandsrådet er eit samarbeidsorgan for fire fylke. Leiing og sekretariat går på omgang mellom fylka med ein turnus på om lag eitt år. Det er naturleg at det fylket som har rådsleiinga, også har hovudansvar for informasjonsoppgåvene i same perioden. Leiaren er hovudtalsmann for rådet. For informasjon i det enkelte fylke har fylkesordføraren ansvaret. Det vil truleg også vera aktuelt å peika ut talsmann/talskvinne i enkeltsaker som rådet tek opp og arbeider med.

Viktige målgrupper er:

· fylkestinga og dei andre politiske organa i kvart fylke, fylkesadministrasjonane

· kommunar, regionråd, statlege organ i kvart fylke, utdanningsinstitusjonar

· organisasjonar i arbeids- og næringslivet, frivillige organisasjonar m. fl.

· regjeringa, stortingsrepresentantar, statlege organ sentralt

· innbyggjarane på Vestlandet

· media

Når det gjeld merksemd i media, vert sakene avgjerande.  Det er neppe slik at det er dei sakene som det er brei semje om som vil få store medieoppslag. Snarare er det slik at «eit samla Vestland» som sprikjer, vil vera vel så godt mediestoff. Stikkord for at ein i slike saker kan få positiv nytte av media,  er ein open prosess der ein let meiningsskilnadene koma fram for så å stå samla bak den avgjerda som vert teken.

I informasjonsarbeidet vil både skriftlege, munnlege og elektroniske kanalar verta nytta.

Skriftleg informasjon er aktuell å nytta til dei fleste målgruppene. Elektronisk informasjon (internett og e-post) er ein kanal som gjer informasjon raskt tilgjengeleg for mange. Internett bør nyttast til offentleggjering av saker og vedtak, og generell informasjon om rådet.

Både i oppstartsfasen og i Vestlandrådet sitt vidare arbeid, vil det vera viktig å skapa møteplassar for å styrkja kontakta med samarbeidspartar, auka legitimiteten til rådet og leggja grunnlag for og utvikla alliansar. Det gjeld å få medspelarar som kjenner eigarskap til sakene.

I mange saker vil møte for å presentera og argumentera for Vestlandsrådet sine synspunkt vera ein viktig kanal, t.d. overfor sentrale styresmakter, med kommunar, organisasjonar o.a. i regionen.

Det bør arbeidast ut ein informasjonsplan med oversikt over kven som skal informera, kva tiltak som skal prioriterast, kva ressursar (personale og økonomiske rammer) som trengst og vil vera tilgjengeleg.

Forslag til vedtak:

